
SUG‘URTA 
KOMPANIYALARINING 
MOLIYAVIY BARQARORLIGINI 
TA’MINLASHDA BIZNES 
JARAYONLARINI BOSHQARISH
Baxriyev Dilshod Rizvonkulovich
O‘zbekiston Respublikasi Bank-moliya akademiyasi  
mustaqil izlanuvchisi

Annotatsiya: Mazkur maqolada sug‘urta kompaniyalarining moliyaviy barqarorligini oshirishda biznes jarayonlarini to‘g‘ri 
tashkil qilish va boshqarish yoritilgan. Biznes jarayonlarini boshqarish bo‘yicha tadqiqot olib borgan olimlarning ishlari 
o‘rganilgan. Shuningdek, milliy sug‘urta bozorining hozirgi holati, bozorning rivojlanganlik darajasini belgilovchi muhim 
statistik ko‘rsatkichlar asosida tahlil qilingan, mazkur ko‘rsatkichlar bo‘yicha xorijiy mamlakatlar sug‘urta bozorlari bilan 
taqqoslangan va shu asosda xulosalar qilingan.

Kalit so‘zlar: tavakkalchilik, biznes jarayoni, sug‘urta, sug‘urta mukofoti, sug‘urta qoplamasi, moliyaviy barqarorlik. 
MANAGEMENT OF BUSINESS PROCESSES IN ENSURING THE FINANCIAL STABILITY OF INSURANCE 

COMPANIES

Abstract: This article describes the proper organization and management of business processes in increasing the finan-
cial stability of insurance companies. The works of scientists who conducted research on business process management 
were studied. Also, the current state of the national insurance market was analyzed on the basis of important statistical 
indicators that determine the level of development of the market, compared with the insurance markets of foreign coun-
tries according to these indicators, and conclusions were made on this basis.

Key words: risk, business process, insurance, insurance premium, insurance coverage, financial stability. 
УПРАВЛЕНИЕ БИЗНЕС-ПРОЦЕССАМИ В ОБЕСПЕЧЕНИИ ФИНАНСОВОЙ УСТОЙЧИВОСТИ СТРАХОВЫХ 

КОМПАНИЙ

Аннотация: В данной статье описывается правильная организация и управление бизнес-процессами в целях 
повышения финансовой устойчивости страховых компаний. Изучены работы ученых, проводивших исследования 
по управлению бизнес-процессами. Также было проанализировано современное состояние национального стра-
хового рынка на основе важных статистических показателей, определяющих уровень развития рынка, по срав-
нению со страховыми рынками зарубежных стран по этим показателям и на этой основе сделаны выводы.

Ключевые слова: риск, бизнес-процесс, страхование, страховая премия, страховое покрытие, финансовая устой-
чивость. 

K I R I S H
Sug‘urta mamlakat moliyaviy tizimining asosiy bo‘g‘inidir, u tabiiy ofatlar, baxtsiz hodisalar, ishlab chiqarish 

jarayonidagi risklar va mulkiy yo‘qotishlar riski yuqori bo‘lgan boshqa kutilmagan hodisalarga bog‘liq ravishda 
ijtimoiy takror ishlab chiqarishning uzluksizligini ta’minlashga qodir, shuningdek, aholining ijtimoiy himoyasini 
ta’minlaydigan, iqtisodiyotda investitsion jarayonni barqarorlashtiradigan vosita hisoblanadi.

Mamlakatimizda sug‘urta bozori jadal sur’atlar bilan rivojlanmoqda va ko‘plab mamlakatlarning o‘sish 
ko‘rsatkichlarini ortda qoldirmoqda. Ammo mamlakatning ijtimoiy-iqtisodiy rivojlanishida uning rolini oshirish 
hamon yechilmagan vazifa bo‘lib kelmoqda. O‘zbekiston Respublikasi Prezidenti Shavkat Mirziyoyev tomonidan 
Oliy Majlisning Senati va Qonunchilik palatasiga Murojaatnomasida (2020): “Zamonaviy sug‘urta xizmatlari 
yo‘lga qo‘yiladi”, – deya e’tirof etildi. Bu esa, albatta, O‘zbekiston sug‘urta tizimini yangi, zamonaviylashgan va 
jahon standarlariga mos qilib rivojlantirishni, yangi innovatsion sug‘urta mahsulotlarini jorish etishni talab qiladi. 
Sug‘urta kompaniyasi tomonidan innovatsion sug‘urta mahsulotlarini ishlab chiqish orqali kompaniya ichki va 
tashqi sug‘urta bozorida raqobatbardoshligi ta’minlanadi. Shu bilan birgalikda, innovatsion texnologiyalarning 
sug‘urta kompaniyasiga kirib kelishi kompaniyaning tashkiliy-boshqaruv faoliyati samaradorligini oshirishga 
qaratilgan innovatsion sug‘urta biznesini tashkil etishning yangi usullarini qo‘llash bilan bevosita bog‘liqdir.

A D A B I Y O T L A R  S H A R H I
Sug‘urta faoliyatida biznes jarayonlarini rivojlantirishning asosiy yo‘nalishlari xorijlik olimlar A. Kosenko, 

R. Brown, D. Cummins, S. Harrigton, M. Hammer, J. Champy, W. Deming, T. Davenport, N. P. Nikolenko, 
L. M. Rabiner, T. V. Kugusheva va boshqalarning ilmiy ishlarida sug‘urta faoliyatida biznes jarayonlarini tako-
millashtirishning ayrim yo‘nalishlari tadqiq etilgan.

Dunyo olimlarining biznes jarayoniga oid qarashlari xilma-xilligi nuqtayi nazaridan tahlili shuni ko‘rsatmoq-
daki, aynan biznes jarayonlari tashkilot faoliyatining uzviy bir bo‘g‘ini sifatida amalga oshirilgan mantiqiy o‘zaro 
bog‘liq harakatlar to‘plami sanalishiga ko‘ra, uning tizimdagi oqimi murakkab va o‘zgaruvchandir.

1-jadval: Dunyo olimlarining biznes jarayoniga oid qarashlari
Mualliflar Konsepsiya tarkibi

E. Deming Tashkilotdagi har qanday faoliyat (operatsiyalar) biznes jarayonlarining bir bo‘g‘inidir. 

M. Porter
Ishlab chiqarilayotgan xizmat/mahsulot tannarxi oshib boradigan subyekt (kirish va chiqish punktlari, 
interfeyslar va tashkiliy qurilmalar, shu jumladan, qisman xizmatlar/mahsulotlar iste’molchisining 
qurilmalari) biznes jarayonini tashkil etadi. 

D. E. Shot Ishbilarmonlik faoliyatining ma’lum bir natijasiga erishish uchun amalga oshirilgan mantiqiy o‘zaro 
bog‘liq harakatlar to‘plami sanaladi. 

M. Xammer Bir yoki bir nechta turdagi resurslardan “kirish paytida” foydalaniladigan turli xil faoliyat turlari to‘plami 
va ushbu faoliyat natijasida “chiqishda” iste’molchi uchun qiymatga ega bo‘lgan mahsulotdir. 

T. Davenport

Muayyan iste’molchi yoki bozor uchun ma’lum bir xizmat (mahsulot) ishlab chiqarishga mo‘ljallab 
tuzilgan cheklangan harakatlar to‘plami. Yoki: kirish va chiqishning aniq ta’rifini, boshini va oxirini 
ko‘rsatadigan vaqt va makondagi topshiriqlar yoki muayyan bir mijoz yoki bozor uchun ma’lum bir 
mahsulot ishlab chiqarishga mo‘ljallangan, tuzilgan, o‘lchanadigan tadbirlar to‘plamidir. 

E. Oyxman

Bir yoki bir nechta ma’lumotlardan boshlanib, mijozga xarajat, chidamlilik, xizmat ko‘rsatish va sifat 
jihatidan uni talab qiladigan va qondiradigan mahsulotlarni yaratish bilan yakunlanadigan faoliyatning 
ichki bosqichlari (turlari) to‘plami yoki mijozning biznesni boshlashi, boshqarishi va tugashini 
tavsiflovchi tizimdagi voqealar to‘liq oqimi sanaladi. 

E. Zinder Korxonaning resurslarini yaqin kelajakda yoki o‘lchanadigan darajada yaratish yoki olish uchun 
foydalanadigan o‘zaro bog‘liq faoliyatning mantiqiy ketma-ketligi hisoblanadi. 

N. Abdikeev Bu operatsiyalar tizimi sanaladi. Uning maqsadi tizimga kiritilgan operatsiyalarga xizmatlar ko‘rsatish/
tovarlar ishlab chiqarish va yetkazib berish hisoblanadi. 

Mamlakatimiz iqtisodchi olimlari – T. Iminov, M. Mirsodiqov, X. Sobirov, X. Shennayev, T. Baymuratov, 
A. Nurullayev, I. Abduraxmonov, U. Imomov, I. Kenjayev, S. Sherov va boshqalar tomonidan olib borilgan tad-
qiqotlari bo‘yicha ishlab chiqilgan va chop etilgan ilmiy ishlanmalarda sug‘urta faoliyatida biznes jarayonlarining 
ayrim nazariy – amaliy jihatlari, xususan, mazkur faoliyatda biznes jarayonlarining mohiyati va ularni samarali 
boshqarish omillari yaxlit tizimli tarzda tadqiq etilmagan. Bu esa sug‘urta faoliyatida biznes jarayonlarini chuqur 
tadqiq etish dolzarbligini ko‘rsatadi.

T A D Q I Q O T  M E T O D O L O G I YA S I
Maqolani yozish jarayonida guruhlash, qiyoslash, taqqoslash, sintez usullaridan foydalanilgan.

T A H L I L  V A  N A T I J A L A R
Sug‘urta faoliyatida biznes jarayonlari (PQ–5265, 2021):
a) sug‘urta xizmatlarining sifati va raqobatbardoshligini oshirish;
● hayotni sug‘urta qilish tarmog‘iga: majburiyatlarni ta’minlash uchun hayotni sug‘urtalash, uzoq muddatli 

ixtiyoriy pensiya sug‘urtasi, kapitalni qaytarish bilan hayotni sug‘urtalash;
● umumiy sug‘urta tarmog‘iga: tibbiy sug‘urta kabi yangi sug‘urta xizmatlarini qo‘shish orqali uni kengay-

tirish.
b) sug‘urtaning barcha tur(klass)larini elektron shaklda sotish va rasmiylashtirish qoidalarini, shuningdek, 

ularning haqiqiyligini tekshirish mexanizmlarini o‘z ichiga olgan raqamli sug‘urta xizmatlari ko‘rsatilishini 
yo‘lga qo‘yish;

d) jamiyatda sug‘urta madaniyatini va aholining sug‘urtaga bo‘lgan ishonchini oshirish borasida sug‘urta 
bozorining asosiy mexanizmiga aylanmoqda. 

Biznes jarayonlari orqali sug‘urta tashkiloti obyektlarni sug‘urtalash, mijozlar bilan samarali munosabatlarni 
amalga oshirishadi. Sug‘urta faoliyatida biznes jarayonlari o‘zgaruvchan bo‘lib, raqobatbardosh iqtisodiyot sha-
roitida doimo takomiltalab hisoblanadi.

Sug‘urta xizmatlari ko‘rsatilishi va sug‘urta foliyati samarali tashkil etilishida biznes jarayonlari ma’lum bir 
komponentlardan tashkil topadi.

1-rasm: Sug‘urta foliyati samarali tashkil etilishida biznes jarayonlarining komponentlari (Abduraxmonov, 2021)

Biznes jarayonlari sug‘urta xizmatini ko‘rsatishning ishonchliligi va muqobilligi, moliyaviy resurslardan foy-
dalanishning optimalligi, sug‘urta himoyasi sug‘urta to‘loviga mutanosibligi va professional sug‘urta xizmatini 
ko‘rsatish kabi jihatlarni qamrab oladi.

Sug‘urta xizmatlari iqtisodiyotni turli xil moliyaviy xatarlardan himoya qiluvchi vositalardan biridir. Biroq 
mamlakatimiz moliya bozorida bu xizmatlarning o‘rni hozircha yetarli emas. Jumladan, bugungi kunda sug‘urta 
tashkilotlari tomonidan yig‘ilgan sug‘urta mukofoti o‘tgan yilning shu davriga nisbatan 1,5 barobar oshgan 
bo‘lsa-da, sug‘urta tushumi aholi jon boshiga 50 ming so‘mdan to‘g‘ri kelgan. 

Ushbu sohaning mamlakatimiz yalpi ichki mahsulotidagi ulushi atigi 0,4 foizni tashkil etmoqda. Qiyos 
uchun, bu ko‘rsatkich Janubiy Koreyada 11 foiz, Germaniyada 6 foiz, Rossiyada 1,5 foizni tashkil etadi. 

Buning asosiy sabablaridan biri – sug‘urta xizmatlari yetarli darajada jozibador emasligi. Misol uchun, 
o‘tgan olti oyda umumiy sug‘urta tarmog‘ida 887 milliard so‘m sug‘urta mukofoti yig‘ilgan bo‘lsa-da, ushbu 
davrda mijozlarga to‘langan sug‘urta qoplamasining hajmi mukofotning atigi 11 foiziga to‘g‘ri kelgan. Dunyoda 
esa bu ko‘rsatkich o‘rtacha 50–60 foizdir. 

Sug‘urta bozoridagi kuchli raqobat ushbu bozorda faoliyat ko‘rsatayotgan sug‘urta kompaniyasining o‘z 
ustida doimiy ishlashini, raqobatda o‘z mavqeyini saqlab qolish uchun marketing tadqiqotlarini olib borishni, 
sug‘urta faoliyatida biznes jarayonlarini to‘g‘ri yo‘lga qo‘yishni, mamlakat ichkarisidagi va tashqarisidagi har 
jihatdan ilg‘or sug‘urta kompaniyalarining tajribalarini o‘rganish va o‘z faoliyatiga tatbiq etish, tarif stavkalarining 
optimalligini ta’minlash maqsadida aktuar hisoblardan keng foydalanish, tarif stavkalarini pasaytirish imkonini 
beruvchi investitsiya va boshqa daromad manbalaridan samarali foydalanish, potensial sug‘urtalanuvchilarni 
ko‘proq jalb qilish va mavjud sug‘urtalanuvchilarni saqlab qolish maqsadida, turli ko‘rinishdagi qo‘shimcha 
xizmatlar va bonuslarni qo‘llashga, sug‘urtalanuvchi manfaatlarini ko‘proq e’tiborga oluvchi sug‘urta shartnoma-
larini ishlab chiqish va amalda qo‘llashga majbur qiladi (Khaliqulova, 2020). Shunday harakatlarni o‘zining 
faoliyat mazmuniga aylantirgan sug‘urta kompaniyalarining milliy bozorda ko‘payishi oxir oqibatda sug‘urta-
lanuvchilar sonining ko‘payishi, to‘planayotgan sug‘urta mukofotlarining sezilarli darajada oshishi va sug‘urta-
lanuvchilar o‘rtasida sug‘urta kompaniyalariga bo‘lgan ishonchning ortishiga olib keladi.

Bugungi kunda kompaniya biznes jarayonlarining samarali qurilishi bozorda uning raqobatbardoshligini 
oshirishda muhim omil sifatida baholanadi. 

Sug‘urta kompaniyaning asosiy biznes jarayonlari quyidagilardan iborat:

2-rasm: Sug‘urta kompaniyalarining biznes jarayonlari (Abduraxmonov, 2021)



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

239https://yashil-iqtisodiyot-taraqqiyot.uz

YA S H I L  I Q T I S O D I Y O T  VA  TA R A Q Q I Y O T2023-yil, sentyabr.  № 9-son.

Sug‘urta faoliyatida biznes jarayonlarining asosiy maqsadi xizmat ko‘rsatishni takomillashtirish evaziga 
uning qamrovini oshirish hisoblanadi.

O‘zbekiston Respublikasining sug‘urta xizmatlari bozorini chuqurlashtirish, rivojlantirish va isloh qilishga 
oid chora-tadbirlar yuzasidan qabul qilgan qarorlari natijasida 2022-yilga kelib 41 ta tashkilot, jumladan, 8 tasi 
hayotni sug‘urtalash, 33 tasi umumiy sug‘urta faoliyati bilan shug‘ullanib kelmoqda. Jumladan, sug‘urta bozo-
rida 7 sug‘urta brokeri, 5 ta aktuariy tashkilotlari faoliyat olib bormoqda.

2-jadval: O‘zbekiston Respublikasida sug‘urta bozori rivojlanishining asosiy ko‘rsatkichlarining o‘zgarish 
dinamikasi (imda. uz)

Ko‘rsatkichlar
Yillar

2018 2019 2020 2021 2022
Sug‘urta tashkilotlari soni, jami 30 36 40 42 41
shu jumladan:
Umumiy sug‘urta tashkilotlari 24 29 32 34 33
Hayot sug‘urta tashkilotlari 6 7 8 8 8
Ixtisoslashtirilgan brokerlar 5 6 6 5 7
Aktuar tashkilotlar 4 4 5 5 5
Sug‘urta mukofotlari (mlrd, so‘mda) 1635,2 2313 2212 3733 6200
Sug‘urta mukofotlarining YaIMdagi ulushi, % 0,38 0,44 0,37 0,51 0,69
Sug‘urta to‘lovlari (mlrd, so‘mda) 460,8 813,5 732 1235 2600

O‘zbekiston respublikasi Prezidentining 2019-yil 2-avgustdagi “O‘zbekiston Respublikasining sug‘urta 
bozorini isloh qilish va uning jadal rivojlanishini ta’minlash chora-tadbirlari to‘g‘risida” PQ–4412-son qarori 
sug‘urta sohasini rivojlantirishda muhim ahamiyat kasb etmoqda. Qaror bilan sug‘urta bozorini rivojlantirishning 
asosiy yo‘nalishlari belgilab berildi. 2019–2022-yillarda O‘zbekiston respublikasi sug‘urta bozorini jadal rivojlan-
tirishning maqsadli ko‘rsatkichlari belgilab berildi.

Sug‘urta faoliyatida biznes jarayonlarining samarasi sifatida mamlakatimizning sug‘urta xizmatlari bozorida 
nisbatan barqaror faoliyat yuritgan sug‘urta tashkilotlari bo‘yicha undirilgan sug‘urta mukofotlarining umumiy 
hajmidagi ulush ko‘rsatkichlari dinamikasi ishlab chiqildi va tahlil etildi (3-jadval).

3-jadval: O‘zbekiston sug‘urta bozorida umumiy sug‘urta sohasida sug‘urta mukofotlari to‘g‘risida ma’lumot 
(imda. uz)

Sug‘urta kompaniyalari
Sug‘urta mukofotlari, mln. so‘m

2020 2021 2022
“Apex insurance” AJ 120 337 229 112 782 518
“O‘zbekinvest” EISK AJ 262 869 385 385 930 534
“O‘zagrosug‘urta” AJ 178 203 260 975 323 286
“Kafolat sug‘urta kompaniyasi” AJ 149 363 223 071 315 509
“Gross sug‘urta kompaniyasi” AJ 251 773 343 817 296 858
“Alfa invest sug‘urta kompaniyasi” AJ 97 295 156 314 301 867
Boshqa sug‘urta kompaniyalari 819 506 1 397 032 1 721 698
Jami: 1 879 346 2 995 707 4 672 270

Sug‘urta xizmatlari bozorida sug‘urta mukofotlari hajmi bo‘yicha keltirilgan yetakchi sug‘urta tashkilot-
larining ulush o‘zgarishlari dinamikasi tahlili shuni ko‘rsatdiki, 2020–2022-yillar davomida “Apex insurance” 
AJda 2020-yilda sug‘urta mukofotlari hajmi 120 337 mln. so‘m bo‘lgan bo‘lsa, 2022-yilga kelib bu ko‘rsat-
kich 782 518 mln. so‘mgacha, ya’ni 5 barobardan ortiq summaga o‘sgan. “O‘zbekinvest” AJ sug‘urta kom-
paniyasida ham sug‘urta mukofotlari hajmi 2020-yilda 262 869 mln. so‘m bo‘lgan bo‘lsa, 2022-yilga kelib 
930 534 mln. so‘mga, 3,5 barobardan ortishi hisobiga mazkur sug‘urta tashkilotlarida barqaror o‘sish kuzatilgan.

Sug‘urta bozorida umumiy sug‘urta sohasida jami sug‘urta mukofotlari hajmi ham 2022-yilda 
4 672 270 mln. so‘mga sezilarli ravishda oshganligini tahlil qilishimiz mumkin. Bu esa sug‘urta bozorini isloh 
qilish bo‘yicha amalga oshirilayotgan islohotlar o‘z natijasini berayotganligidan dalolat beradi.

4-jadval: O‘zbekiston sug‘urta bozorida hayot sug‘urta sohasida sug‘urta mukofotlari to‘g‘risida ma’lumot 
(imda. uz)

Sug‘urta kompaniyalari
Sug‘urta mukofotlari, mln. so‘m

2020 2021 2022

“New life sug‘urta kompaniyasi” AJ 88 861 274 848 720 759

“Alfa life insurance” AJ 38 012 54 121 170 383

“Agros hayot sug‘urta kompaniyasi” AJ 48 214 136 868 169 492

“Kafolat hayot insurance” AJ 18 399 65 737 146 516

“Euroasia life insurance” AJ 25 039 54 545 133 453

“O‘zbekinvest hayot sug‘urta kompaniyasi” AJ 86 758 80 754 101 577

“Apex life insurance” AJ 6 780 55 027 100 708

“Farovon sug‘urta” AJ 5 897 14 417 16 567

Jami: 317 959 736 317 1 559 455

Shuningdek, sug‘urta bozorida hayot sug‘urta sohasida ham bugungi kunda 8 ta sug‘urta kompaniyasi 
faoliyat ko‘rsatmoqda va ular ham sug‘urta bozorida o‘zlarining faoliyati bilan bozor rivoji uchun o‘z hissalarini 
qo‘shishmoqda.

Sug‘urta tashkilotlari samarali natijaga erishayotganliklari bilan izohlansada, boshqa jihatdan, ular 
tomonidan faoliyat samaradorligini oshirish choralarini ko‘rish, shu jumladan, o‘z biznes jarayonlarini takomil-
lashtirishlari zarurligini ko‘rsatmoqda.

Dunyo miqyosida globallashuv jarayonlari kuchayib, mamlakatlar o‘rtasida savdo, turizm va boshqa soha-
larda o‘zaro munosabatlar kengayib borayotgan bugungi kunda sug‘urta xizmatlari tobora dolzarblik kasb etib 
bormoqda. Ushbu tadqiqot sug‘urta kompaniyalari o‘rtasida sog‘lom raqobat muhitini shakllantirish masalasi 
sug‘urta sohasining kengayishida, sug‘urtalanuvchilarning sug‘urta kompaniyalariga bo‘lgan ishonchining 
ortishida va o‘z o‘rnida sug‘urta xizmatlari bahosining pasayishi hamda sifatining ortishida muhim omil bo‘lib 
xizmat qilishini asoslash, shu maqsadda sog‘lom raqobat muhitini yaratish yo‘llarini ishlab chiqishga qaratilgan. 
Shundan kelib chiqqan holda, ushbu tadqiqot quyidagi maqsadlarni ko‘zda tutadi: sog‘lom raqobat shakllani-
shining shart-sharoitlarini aniqlash; sug‘urta sohasi rivojlangan mamlakatlarda sog‘lom raqobat muhitining hola-
tini aniqlash; O‘zbekiston milliy sug‘urta bozorida raqobat darajasi va unga ta’sir etuvchi omillarni aniqlashdan 
iborat. Ushbu maqsadlarni amalga oshirish uchun sug‘urta bozorida kuchli va sog‘lom raqobatni shakllant-
irishga qaratilgan xalqaro darajadagi jurnallarda e’lon qilingan maqolalar va boshqa manbalar o‘rganildi va 
ushbu manbalar va tajribalarga asoslangan holda O‘zbekiston sug‘urta bozoridagi mavjud holat hamda ushbu 
holatga ta’sir etuvchi qonunchilik tanqidiy jihatdan tahlil qilindi. Belgilangan maqsadga erishish maqsadida 
amalga oshirilgan tahlillarda turli moliyaviy koeffitsiyent va statistik usullardan, mantiqiy va tarkibiy tahlil qilish, 
guruhlashtirish, iqtisodiy-statistik tahlil, o‘zaro va qiyosiy taqqoslash usullaridan samarali foydalanildi.

Olib borilgan tahlillar natijasida sug‘urta bozorida sug‘urta xizmatlarini taklif etayotgan sug‘urta kompani-
yalari o‘rtasida o‘zaro raqobatning paydo bo‘lishi va rivojlanishi, raqobatning va, xususan, sog‘lom raqobatning 
kuchayishiga olib keluvchi omillar, buning natijasida tarif stavaklarining pasayishi hamda xizmatlar sifatining 
ortishi, qo‘shimcha xizmatlarning shakllanishi asoslangan. Amalga oshirilgan tadqiqotlar va xulosalarga asos-
langan holda muallif tomonidan O‘zbekiston milliy sug‘urta bozorida sog‘lom raqobatni kuchaytirishda mavjud 
qonunchilik bazasini takomillashtirish bo‘yicha takliflar ishlab chiqilgan. Xorijiy mamlakatlar sug‘urta bozorlarini 
o‘rgangan holda, O‘zbekiston milliy sug‘urta bozorida raqobatni kuchaytirishning muhim omillaridan biri sifatida 
chet mamlakatlarning ilg‘or sug‘urta kompaniyalari uchun ma’lum darajada ichki bozorni ochib berish masalasi 
ilgari surilgan. Yana bir olingan muhim natija sifatida milliy bozordagi sug‘urta xizmatlarining yirik iste’mol-
chilari tomonidan sug‘urta kompaniyalarini tanlashda barcha sug‘urta kompaniyalari ishtirok etish imkoniyati 
yaratilgan shaffof tanlovni tashkil etish masalasidagi taklifi muhim yutuqlardan biri hisoblanadi.

Ma’lumki, har qanday sohaning talab darajasida rivojlanishini ta’minlovchi muhim omil bo‘lib ushbu sohada 
yuqori darajada sog‘lom raqobatning shakllanganligi hisoblanadi. Mazkur omil dunyoning ko‘plab olimlari 
tomonidan asoslab berilganligi va xalq orasida ommaviylashib ketishi, uning isbot talab qilinmaydigan aksioma 
darajasidagi omil ekanligini e’tirof etish imkonini beradi. Ushbu holat sug‘urta sohasiga ham birday tegishli 
bo‘lib, sug‘urta xizmatlarining hajmi va sifatini oshirmoqchi bo‘lgan har qanday mamlakat asosiy e’tiborni ushbu 
masalaga qaratishi har jihatdan to‘g‘ri bo‘ladi.

X U L O S A  V A  T A K L I F L A R
Sug‘urta bozoridagi kuchli raqobat ushbu bozorda faoliyat ko‘rsatayotgan sug‘urta kompaniyasining o‘z 

ustida doimiy ishlashini, raqobatda o‘z mavqeyini saqlab qolish uchun marketing tadqiqotlarini olib borishni, 
mamlakat ichkarisidagi va tashqarisidagi har jihatdan ilg‘or sug‘urta kompaniyalarining tajribalarini o‘rganish va 
o‘z faoliyatiga tatbiq etish, tarif stavkalarining optimalligini ta’minlash maqsadida aktuar hisoblardan keng foy-
dalanish, tarif stavkalarini pasaytirish imkonini beruvchi investitsya va boshqa daromad manbalaridan samarali 
foydalanish, potensial sug‘urtalanuvchilarni ko‘proq jalb qilish va mavjud sug‘urtalanuvchilarni saqlab qolish 
maqsadida, turli ko‘rinishdagi qo‘shimcha xizmatlar va bonuslarni qo‘llashga, sug‘urtalanuvchi manfaatlarini 
ko‘proq e’tiborga oluvchi sug‘urta shartnomalarini ishlab chiqish va amalda qo‘llashga harakat qiladi. Shunday 
harakatlarni o‘zining faoliyat mazmuniga aylantirgan sug‘urta kompaniyalarining milliy bozorda ko‘payishi oxir 
oqibatda sug‘urtalanuvchilar sonining ko‘payishi, to‘planayotgan sug‘urta mukofotlarining sezilarli darajada 
oshishi va sug‘urtalanuvchilar o‘rtasida sug‘urta kompaniyalariga bo‘lgan ishonchning ortishiga va bu orqali 
sug‘urta kompaniyalarining moliyaviy barqarorligini oshishiga olib keladi.

